
Eitt er tað, at Jógvan Skor­
heim hevur vunnið sær stórt 
politiskt vald við bæði at sita 
sum borgarstjóri í Klaksvík 
og sum løgtingsmaður. Men 
við sínum politisku størvum, 
so kann Jógvan Skorheim 
verða maðurin, sum tryggjar, 
at Sjálvstýrisflokkurin ikki 
kámast púrasta úr føroysk­
um politikki á næsta løgtings­
vali.

Tað sær einki út hjá flokki­
num, sum sambært fleiri velj­
arakanningum síðani síðsta 
val ikki stendur til at fáa um­
boðan.

Tað verður óivað lagt trýst 
á Jógvan Skorheim um at 
leggja tingsessin frá sær, so­
leiðis at Kristianna Winther 
Poulsen kann taka sætið fyri 
hann. Á tann hátt fær flokk­
urin eitt triðja fólk, sum kann 
markera flokkin – samstundis 
sum flokkurin kann kjølfesta 
seg aftur í høvuðsstaðnum 

– og vinna nakrar kvinnu­
atkvøður og mið-vinstra at­
kvøður, tí Kristianna Winther 
Poulsen er ein mótvekt til 
mið-høgra linjuna hjá Kára 
Post og Jógvan Skorheim.

Vit gita, at Jógvan Skor­
heim fer at varðveita løgtings­
sessin. Borgarstjórar hava 
ofta stórt vald á løgtinginum, 
og tað er tí at borgarstjórar í 
løgtinginum hava manerer­
að soleiðis, at borgarstjórar 
sleppa at sita á tingi, hóast 
teir eru í almennum fulltíð­
arstarvi sum borgarstjórar. 
Tað var Jógvan við Keldu sum 
í síni tíð fekk tryggjað borgar­
stjórum hetta beinið.

Við borgarstjóraløn og løg­
tingsløn og skattafríum ágóð­
um, so verður Jógvan Skor­
heim hægst lønti politikari 
í Føroyum saman við javn­
aðarmanninum á Tvøroyri, 
Kristin Michelsen. Teir 
liggja um 100.000 krónur 

um mánaðin – so hví forspilla 
sær ein slíkan kjans?

Og klaksvíkingar vilja heilt 
víst hava sín borgarstjóra á 
tingi – og hann skal kára seg 
ómetaliga illa sum borgar­
stjóri, um klaksvíkingar ikki 
velja hann á ting 
næstu ferð.

Skorheim 
er tí framtíð­
arvónin hjá 
Sjálvstýris­
flokkinum.

Í blaðnum í dag hevur Beinta í Ják­
upsstovu eina áhugaverda uppgerð 
yvir býtið av kvinnum og monnum, 
sum vald eru í kommunustýri kring 
landið – og yvir, hvussu býtið er í 
uppstillingini.

Hon vísir á, at støðan í Føroyum 
ikki er góð, tí kvinnuumboðanin er 
ov lítil. Hon vísir eisini á, at valið 
hesaferð í so máta var ein aftur­
gongd, tí kvinnuumboðanin í før­
oyskum kommunustýrum fór úr 31 
niður í 28 prosent.

Vit hava so mangan víst á, at 
størsti trupulleikin við javnstøðu í 
politikki er, at fyri at kvinnur skulu 
fáa vald, sum mugu menn missa 
vald. Og tað er tað, sum er so ringt 
hjá monnum. Teir halda helst, at 

kvinnu skulu sleppa framat – men 
bara tað ikki gongur út yvir »teir«.

Tí skal altíð ein kollvelting til, 
fyri at kvinnur skulu fáa vald. Ofta 
verða politisku flokkarnir lastaðir 
fyri vantandi vilja til at fremja javn­
støðu. Men taka vit kommunuvalið 
hesaferð, so hava politisku flokk­
arnir skikkað sær væl í so máta. 
Serliga í Havn, í Klaksvík og á Tvør­
oyri. Men tó eisini í Vági og í Eyst­
urkommunu, ið hava flokspolitiska 
uppstilling.

Í Havn vórðu valdar seks kvinn­
ur og sjey menn í býráðið. Tað gev­
ur eitt prosentbýti upp á 46/54. Í 
Klaksvík vórðu valdar fimm kvinn­
ur og seks menn. Tað gevur eitt pro­
sentbýti upp á 45/55.

Hetta ber boð um, at í hvussu so 
er Javnaðarflokkurin og Tjóðveldi í 
Havn hava dugað at havt eina góða 
uppstilling – og eina góða kvinnu­
uppstilling. Sama kann sigast um 
Fólkaflokkin, Javnaðarflokkin og 
Tjóðveldi í Klaksvík.

Hinvegin hava Fólkaflokkurin og 
Sambandsflokkurin í Havn dugað 
hetta út av lagi illa.

Bakslátturin – ella backlash ' 
– sum Beinta í Jákupsstovu tosar 
um, er serliga galdandi á plássum, 
har fólkið stillar upp á »almennum 
listum«. Her síggja vit nógvastaðni, 
at manererað verður soleiðis, at 
bara ein listi er – ella í øllum førum 
ein stórur listi, sum ræður, eitt nú í 
Runavík og Sunda kommunu. Her 

er einki fótarbeiði áðrenn, eingin 
planlegging um uppstilling, so sum 
politiskir flokkar gera. Her er tað 
ganska almindiligur talibanstílur, 
sum verður brúktur. Tað er eisini 
einfaldari, tí so sleppa menn frá at 
lata valdið frá sær, og kvinnurnar 

halda seg ikki til, og so koyrir tað 
bara víðari upp á besta beskubb.

Kanska skuldu politisku flokk­
arnir gjørt meira við uppstilling í 
fleiri kommunum kring landið, tí 
har er kanska eitt sindur meira av 
skili í hóast alt. Politisku flokkarnir 
gurnda sín politikk á ymisk virðis­
grundarløg, sum fólk við ymsum 
uppfatanum kunnu kenna seg aft­
ur í – og teir duga betur javnstøðu 
enn floksleysu mansdomineraðu 
listarnar...

Lesið grein hjá Beintu í Jákupsstovu á síðu 20

Floksleysu listarnir eru 
nógv meira mansdomineraðir

Flokkar duga betur javnstøðu

Skorheim skorar stórt

Hugskot og viðmerkingar – send sms til 225000

Hevði Javnaðarflokkurin í 
Klaksvík havt fullan lista 
í til býráðsvalið í Klaksvík, 
so hevði flokkurin varðveitt 
síni tvey umboð í býráðnum. 
Flokkurin hevði bara seks 
valevni – hann kundi havt 

15. Flokkurin manglaði eina 
atkvøðu at vinna sessins. 
Hevði Eyðgunn Samuelsen, 
tingkvinna, um ikki ann­
að staðið á listanum, so var 
seinna umboðið tryggjað.

At hon er tingkvinna kann 

vera eitt politiskt argument 
fyri ikki at stilla upp. Men 
taktist er tað ein óklók av­
gerð. Og tá politikkur er tak­
tikkur, so var tað ein skeiv 
politisk avgerð.

Eyðgunn kostaði ósigurin í Klaksvík

Summar stætt­
ir í samfelag­
num eru meira 
kraddarastætt­
ir enn aðrir. Ein 
slík stætt er ad­
vokatstættin.

Eitt dømi um 
tað er rokning­
in, sum Djóni 
Thomasen, ad­
vokatur, hev­
ur sent Taks í 
sambandi við 
b u m m a r a n , 
sum Taks gjørdi 
við at krevja 
skatt frá teimum í P/F Vinn­
uni í Gøtu.

Manglandi vitanin hjá 
Taks um hvussu spekulantar 
– við løgtingsins vilja – eiga 
at sleppa undan at gjalda 
skatt, er nú við at forkoma 
landskassanum, sum skal 
gjalda 75 milliónir krónur 
fyri eina skattaskuld upp á 
53 milliónir. 

Hinar 22 milliónirnar fara 
til ymsar eykaútreiðslur, so 
sum 15,5 mió kr í rentu, og so 
til samsýning til advokatin 
– og hann dugir sannliga at 
skriva rokning: 4.500.000 
krónur! Sodan!

Tað trýr tá pokkar, at vit 

hava stættamun í hesum 
samfelagnum. Tey, ið sita 
undir valdinum ella yvir 
valdinum ella við síðuna 
av valdinum og ráðgeva 
hava gott tak á valdinum. 
So gott, at tey kunnu skriva 
rokningar sum teimum lyst­
ir. Dómarar og onnur yppa 
kanska øksl, politikarar 
standa sum neyt, fjøldin 
øsir seg – og advokatarnir 
gníggja sær í lógvunum og 
senda ein penan tanka til 
Jørgen Niclasen, sum uttan 
iva betalir – og pengarnar 
finnur hann við lækka onkr­
ar sosialar veitingar...

Advokatar kraddarar 
– ella er fjøldin býtt?

Skjal 3

Verri 
kvinnu­
umboðan
Beinta í Jákupsstovu
kjak á síðu 0

Eitt 
sindur 
óhugnaligt
Magnus Tausen
kjak á síðu 18

Hevur tú ein fínan tittul sum »advo­
katur« so er slagið frítt at skriva 
himmalrópandi klikkaðar rokningar. 
Fjøldin er býtt – og landið betalir....


